
 ۰۱/۰۲/۲۰۲۴             غلام جیلاني ځواک 
 

 ډلهطالبان د امریکا نیابتي 
 

 د پیل خبرې  
دا وروستي څو کلونه زموږ د افغان ولس لپاره ډېر له غمیزو ماتمونو ډک وو، په تېره د اشرف غني له دویمې دورې  

 .نه تر ننه ټوله موده زموږ مظلوم ولس د اوښکو او وینو په بدرګه تېره کړې ده
تاریخ کې یوه بله پانه واوښته، د اشرف غني له تېښتې سره طالبان  مه زموږ د هېواد په  ۱۵کال د اګست پر   ۲۰۲۱د

 .دویم ځلي پر هېواد واکمن شول
دوی ته پر ډېرو دلایلو په لومړیو کې ولس بیا تود هرکلی ووایه، خو د وخت په تېرېدو افغانان بېرته نهیلي شول او 

 .پوهېدل چې بېا هم دو په نویو مصیبتونو اوښتي دي
طالبانو د شریعت تر نامه لاندې د ټولنې نیمایي پاړکی) نجونې او مېرمنې( د زده کړو او کار نه محرومې او د کاله 
په څلور دیوالی کې پر زندان محکومې کړې. ګوندونه یې منحل او سیاسي فعالیتونه یې منع کړل. په ټوله کې یې 

 .د ډبرو زمانې ته ور ټېل وهيداسې اقدامات پیل کړل چې که دوام وکړي افغانستان به 
د طالبانو ددې اقداماتو غبرګون په هېواد اونړی کې ډېر توند دی. خو یوه لویه تېروتنه پکې دا کېږي چې طالب قوم 
ته منصوبېږي.د افغانستان اوسني اتنوپولیټیکل چاپیریال ته په کتو ډیره ضروري ده چې د طالب د ماهیت په اړه بحث  

ادارو استخباراتی  شمیر  یو  د  هم  بده مرغه  له  معرفی   وشي.  طالب غلط  لخوا  کړیو  فاشیستي  شمیر  یو  د  هم  او 
کیږي،ددوی په اند طالب یانې پښتون او پښتون یانې طالب! او هر هغه څه چې طالب کوي په حقیقت کې د پښتون د  
ټولیز عقل حکم دی. او په دې توګه پښتون یانې جاهل، پښتون یانې ترهګر، قاتل، بې ر حمه او پښتون یانې وروسته  

 ې والی او د علم او پرمختګ مخالف. پات
خو حقیقت دا دی چې طالب یو پښتون قوت نه بلکی پښتون ضد قوت دی چې د پښتون ناسیونالیزم د مخې  ډب کولو 
په خاطر د سیمې او نړیوالو استخباراتو لخوا تولید شوی. طالب یو ازادي غوښتونکی غورځنګ نه بلکی یوه نیابټی  

، د طالبانو په ټوله رهبرۍ کې یو هم د حساب وړ دینی  ډله او استخباراتي پروژه ده. طالب کومه مذهبی ډله هم نه ده
عالم نشته چې هغه دې په سیمه کې په علم پېژندل شوی وي، د مدرسو یو شمېر ملایان دي چې ټول عمر په جګړه 
کې ښکېل وو، یو هم داسې څوک پکې نشته چې د اجتهاد خاوند وي یا یې نوی فکر تولید کړی وي. د دین اوسیاست  

ورسره نوي نشته. ددوی تر ټولو ستر علمي مقام یې د سترې محکمې رییس شیخ عبدالحکیم حقاني دی چې   لپاره هیڅ
د اسلامي امارت په نامه یې یو کتاب لیکلی چې له تضاداتو او کمزوریو روایاتو ډک دی. په یویشتمه پېړۍ کې د 

سان اړتیاو او غوښتنو ته ځواب ویلای شي؟ څلورمې هجري پېړۍ د یو شمېرعلماو نظرونه او تاویلونه څومره د نن ان
دا یو اوږد بحث دی. ښاغلی حقاني د طالبانو هغه تر ټولو ستر علمي مقام دی چې په اصطلاح د امارت منشور یې  

 لیکلی دی. هغه هم په عربي ژبه دی چې اوس د هغو پر کمزوریو ټکیو ډېر علمي نقدونه لیکل شوي دي. 
په همدې خاطر ما په خپلې لیکنې کې د طالب په ماهیت بحث کړی، هڅه مې کړې طالب څرنګه چې دی، هغسې  

 وپیژندل شي. 
دا بحث په دې خاطر هم اړین دی چې طالب اوس د افغانستان واکمن دی. یوه داسې واکمني چې دوام یې ناممکن 
دی. طالب داسې ډیزاین شو ی نه دی چې هغه دې وکولای شي هیواد ته اوږد مهاله ثبات امنیت او سوکالي راولي. 

دۍ تمه ترې بېځایه ده. نو باید د افغانستان خلک  طالب د خپل طبیعت له مخې ویجاړولو ته متمایل او جوړ دی، د آبا
د طالب واکمني د بدلون او یا اصلاح هڅه وکړي،که وضعیت پخپل سر پریښودل شی یا په بل عبارت د سیمې او 
نړۍ استخباراتي سیالیو ته پریښودل شی نو حتمي ده  چې هغه به له بد نه بدتر بدلون وي، یوازې په یوه صورت کې 

ای شي چې که د نړیوالو استعماري هیوادونو د ګټو په خپلمنځي ویش کې د افغان ولس ثبات، خپلواکي او یوه تمه کېد
پېښېږي چې د استعماري   پیدا کړي، د تاریخ درس دادی چې داسې ډېر لږ  له ګټو سره مطابقت  سوکالي د هغوی 

ژغورنې او بقا لاره داده چې دوی ځواکونو په معاملو کې دې دیوه محکوم ولس ګټې هم خوندي وي. د یوه ولس د  
پخپله د خپل برخلیک په اړه پرېکړه وکړي. زموږ  په هېواد کې هم کوم بدلون چې د خلکو  او ولس د ارادې پر  

 اساس رامنځته شي، د افغانانو لخوا وي نو بیا هیله کیدای شي چې موږ د ژغورنۍ لار ومومو.

دا چې له طالب سره باید تعامل وشي او که جګړه، تر دې وړاندې اړینه ده چې طالب وپیژندل شي، د طالب ماهیت  
 وپیژندل شي او هغو ته په پام بیا ورسره تعامل وشي.

خدای دې وکړي زما دغه لیکنه په دې اړه د یوه پراخ بحث پیلامه شي، دا چې طالب دننه په هیواد کې، په سیمه او 
په نړۍ کې د یو پښتون قوت په توګه پیژندل کیږی تر ټولو زیات زیان یې پښتني ټولنې ته رسولی، باید په سمه توګه 

د پښتون په نوم د پښتون ضد قوت دی، په ښکاره پښتون   وپیژندل شي. وپیژندل شي چې طالب پښتون نه دی، بلکی
قوت دی خو په حقیقت کې د پښتون ناسیونالیږم د خنثی کولو دنده لري. که طالب ښه وپېژندل شي چې یو پښتون  
دښمنه قوت دی،نو  د پښتنو د یوه ریښتیني سیاسی ځواک رامنځ ته کیدو سره به هم مرسته وکړي چې وکولای شي  

 ن د سیاست پر سټیج د پښتون حقیقي رول ادا او ددې ستر قام د مشروع ګټو دفاع وکړي.د افغانستا
خدای دې وکړي دا بحث له طالب سره هم مرسته وکړي چې خپل ځان وپیژني او ځان پخپله اصلاح کړي. دا به  
دافغانستان یوه ستره نیکمرغي وي چې طالب ځان پخپله سم کړي او په افغانستان کې د جګړو د بیا پیل مخه ونیول 

یوې مخې د پردیو د استخباراتي ادارو روزل شي. ځکه چې په ټوله کې طالبان په دې معنا نه دي چې دوی ټول له 
شوي او له یوې مخې د حذف وړ دي. دلته مو کُلي بحث د پروژې په تړاو دی، د افرادو په اړه نه. د ډلې او ګروپ 

 تعریف د هغو پر ټولو افرادو هېڅکله هم نه اطلاقیږي. 
د افغانستان زخمی زخمی وجود نور د جګړو توان نه لري، او نه افغانان دا وس لري چې خپله جګړه په خپل مټ پر  
مخ بوځي. که د بل چا په مرسته د جګړې خبره کیږی نو هغه خو به بیاهم د تیرو څلویښت کلونو د پردیو جګړو 

کې افغانان، افغانان باید هڅه وکړی  چې که نور  تکرار وي چې ګټې یې د پاکستان او امریکا وې او وژل کیدل په  
هر بدلون راولي، سوله ییز بدلون وي، اوس جګړه چې په هر نوم او هر عنوان وي څرنګه چې د نورو په وسایلو  

 او د نورو په مرسته به کیږی نو هغه په حقیقت کې پردۍ او د افغان وژنې جګړه ده. 
 

 ډله! طالبان د امریکا نیابتي 
دا دویم ځل دی چې طالبان په افغانستان کې واک ته رسیږي، د لومړي ځل په څیر دویم ځل هم د طالبانو سیاستونه  

 او پالیسۍ لامل شوې چې افغانستان نړۍ کې ګوښه شي او د هیواد دپرمختګونو، ترقۍ او  تعلیم مخه ونیول شي. 
تیر ځل د سپتامبر له یولسمې پیښې نه وروسته، د اسامه بن لادن د نه سپارلو له امله  پر افغانستان د امریکا یرغل ته  
زمینه مساعده شوه. داسې یرغل چې ټولې نړۍ ترې ملاتړ وکړ، افغانستان یې نړۍ ته د ترهګرۍ د یو مرکز په توګه  

ته نړیوال مشروعیت ور    ور وپیژانده او زموږ پر هېواد یې  د امریکا په ائتلاف یرغل  نامي ستر  یوه  مشرۍ د 
وباخښه. اوس بیا طالبانو افغانستان په نړۍ کې یواځې کړی، تیر ځل القاعده او نورو ترهګرو ته د پناه تور ؤ، اوس  

شوي. خلک    هم د ترهګرو د ملاتړ تور شته او هم په هېواد کې د افغانانو ټول بنیادي  او اساسي حقونه تر پښو لاندي
د سیاسي فعالیتونو اجازه نلري، ښځې له تعلیم کار او ان د تفریح له حقه هم محرومې شوې. له محرم پرته د باندې  
نشي ګرځېدلای، پارکونو ته یې پر تلو بندیز لګېدلی،او د نامناسب حجاب په پلمه نیول کیږی، بندیانې کیږي چې په  

د کورنیو حیثیت ته نه جبرانوونکی زیان ګڼل کیږي. په یوه توګه افغانستان    افغانی دودیزه ټولنه کې د ښځو او د هغوی
د عامو وګړو په تیره ښځو ته په یو ستر زندان بدل شوی دی، داسې زندان چې خلک په کې بې له کوم جرمه د  

 بندیانو په توګه ساتل کیږي. 
دغه وضعیت نه افغانانو ته د منلو او زغم وړ دی او نه نړۍ ته. ځکه تر اوسه نور هیوادونه خو لا پریږده، حتي   

هغو هیوادونو هم د طالبانو رژیم په رسمیت نه دی پیژندلی چې تل یې ددې ډلې ملاتړ کړی دی. د ترهګرو ملاتړ او  
ر وخت د سیمي او نړۍ ستر هیوادونه وغواړي، د د خلکو د اساسي حقونو غصب دوه داسې دلایل دي چې که ه

 افغانستان پرضد د هر رنګه اقدام لپاره ترې د یوې موثرې پلمې په توګه کار اخیستلاي شي. 
اوس پوښتنه داده چې طالب ولې داسې دریځ غوره کړی، په ښځو بندیزونه او دخلکو اساسي حقونه نه منل آیا په  
رښتیا هم د شریعت حکم دی؟ ځینې په دې نظر دي چې نه دا د شریعت حکم نه، بلکې د دوي کلیوال او وروسته پاتې  

یسي، او د هر رنګ پرمختګ او نوي فکر سره  ذهنیت دی چې د ښځو د ازادیو او د خلکو د اساسي حقونو مخه ن
 مخالفت کوي. 

خو ځینې نور داسې انګیري، چې په دې کې هیڅ شک نشته چې په کلیوالو، له تعلیمه لرې پاتې او په بې وزلۍ اخته  
ټولنو کې له نوي فکر سره مخالفت او جنسیتي عصبیت وجود لري. اوس مهال  ممکن داسي فکر د افرادو په کچه په  

کودتا نه مخکې چې په افغانستان کې ثبات موجود ؤ،   ځینو کې  وي خو د ټولنې جمعي ذهنیت داسې نه دی. د ثور له
په ټول هیواد کې به نجونې او هلکان ښوونځیو ته تلل، په لرې لرې پرتو کلیو او بانډو کې به په خوشحالیو کې د 
موسیقۍ محافل جوړیدل، په ټول افغانستان کې د پرمختګ او نوي فکر په وړاندې محسوس مخالفت نه لیدل کیده، د 

نو له لومړۍ دورې نه وروسته هم په هغه سیمو کې چې د دولت د حاکمیت لاندې وې د پرمختګ او علم سره طالبا
مخالفت نه ؤ، بلکې په ډیر شوق او ذوق به  ماشومان ښوونځیو ته تلل، ښځو د کار اجازه درلوده او  ټولنیز پرمختګ  

 عادي جریان درلود . 
ددې معنا دا ده چې اوس په کومه بڼه طالبان د ښځو د حقونو او د علم او پرمختګ سره مخالفت کوي دا د ټولنې د  
مذهبي او دودیز وروسته پاتې ذهنیت  له امله نه، بلکي دا د یوې سیاسي او استخباراتي لوبې د یوې برخې په توګه 

mailto:maqalat@afghan-german.de


  

 

 8تر 3 له :د پاڼو شمیره
 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه در افغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ ، دلیکنې د لیکنیزې بڼې پازوالي د لیکوال په غاړه ده : یادونه

 

په ډیره ځیرکتیا او هوښیارتیا مدیریت شوی او تولید شوی وروسته پاتې او سخت دریزه مذهبي  ذهنیت دی چې عمداً 
 د طالبانو د رهبرۍ ستره برخه ترې جوړه کړای شویده. 

د نجونو د تعلیم او د نورو سیاسي ډلو د منښت په اړه پخپله د طالبانو په رهبرۍ او صفونو کې اختلافات ښکاره کوي 
چې د طالبانو  په دریځونو اوسیاستونو کې چې کوم حماقت لیدل کیږي دا طبیعي نه دی، بلکي په ډیر زیار، زحمت 

 د لیډر شپ مقام ته رسول شوی او پرې حاکم شوی. او هوښیارتیا دا په ښکاره احمقانه ذهنیت د طالبانو 
ماهیت وپیژنو، طالبان څوک دي، څرنګه او ولې رامنځ ته شول؟ا او بیا  چې داسې ده نو اړینه ده چې موږ د طالبانو 
 په دې فکر وکړو چې د ژغورنې لار څه ده؟ 

 
 : د طالبانو ماهیت

په زرهاو خلک چې د   تازه ؤ،  په ذهنونو کې  د روسي تجاوز او د خلق/پرچم حاکمیت د دورې اختناق او ظلم لا 
پلچرخي بوګنونکي زندان کې یي شپې ورځې تیرې کړې وې، د هغو زرهاو تنو کورنۍ چې مظلومانه د پلچرخي او  

شوي، تري تم شوي، کونډې، رنډې یتمیان ترې  یا نورو پولیګونونو یا د روسي الوتکو په وحشیانه بمباریو  کې وژل 
پاتې وو،  لا اوس هم د هغوي په  ویر ویرجنې وې چې د ډاکټر نجیب حکومت د نظار شورا، حزب وحدت، دوستم  
او د پرچم د کارمل فرکسیون لخوا جوړ شوي یو ایتلاف په لاس د یوې توطئې له امله سقوط شو دغه ائتلاف وروسته  

 ي اتحاد په نوم یاد شو، د ملګرو ملتونو د سولې پروګرام ناکام شو.  په ټولنه کې د شمال
دا توطئه یواځې د ډاکټر نجیب پرضد یا د سولې د پروګرام پرضد نه وه بلکې د یو فاشیستي تفکر پر بنسټ جوړ  

 شوی ائتلاف  ؤ چې ګواکې نور  به پښتانه نه پریږدي چې واک لاس کې واخلي، د ټولو پښتنو پرضد دسیسه وه. 
که څه هم په هېواد کې له پخوا د هویت ستونزه موجوده وه، کوم ټولنیز ټړون چې د افغان ناسیونالیزم بنسټ پرې   

ایښودل شوی وو، تر حقونو زیات پر مصلحتونو ولاړ و او له همدې کبله پښتنو، تاجکو، ازبکو او هزاره و هر یوه  
داسې یو نازک وخت کې چې یو ستر ځواک)روسیه( د  فکر کاوه چې ګواکې حقونه یې تر پښو لاندې شوي. خو په 

زوال په حال کې و او بل سیال ستر ځواک )امریکا(  فکر کاوه چې  نور باید د نړۍ نظم د دوی پر خوښه جوړ شي،  
چین د چټکې اقتصادي ودې له امله ورو ورو په نړیوالو سیالیو کې د یو شریک په توګه څرګندیده،د افغانستان جیو  

موقعیت چې په یو وخت کې د ټولو سیالو اړخونو ګاوندی و، خورا زیات اهمیت پیدا کړ. او له همدې امله  پولیټیک 
دلته د قومونو ترمنځ، ایډیالوژیو او قومي تعصباتو او نارضایتیو نړیوال استخباراتي ملاتړ ترلاسه کړ، همدي ملاتړ 

 . افغانستان د ناورینونو د توندو توپانونو له څپو سره مخ کړ
د شمالي ټلوالې د کودتا اساس هغه وخت کیښودل شو چې برهان الدین رباني د مسکو له سفر نه وروسته ایران ته  
سفر وکړ او ویل کیږي چې په همدې سفرونو کې شمالي ټلوالې د روسیې ایران او بیا وروسته دهند ملاتړ ترلاسه  

 کړ.
په قومي نفاق ولاړ د یو فاشیستي ائتلاف واک ته رسیدل، پخپله د کورنۍ جګړې د پیل په مانا وه. همداسې وشول، د  

 مجددي صاحب له لنډې څو میاشتنۍ دورې نه وروسته په افغانستان کې کورنۍ جګړې زور واخیست. 
په کورنۍ جګړه، که بهتره ورته و وایم په تنظیمي جګړه کې زموږ بې دفاع خلکو او ولسونو چې کوم ظلم، وحشت 
او بربریت تجربه کړ د کمونېستانو د دورې ظلم او اختناق یې ترې هیر کړ، په کومو سیمو چې شمالي ټلواله حاکمه 

 وه، هلته نه د چا سر خوندي و، نه مال او نه ناموس. 
هغه څه چې د افغانستان خلک سخت  و ډارول هغه د مجاهدینو په حکومت کې د ناموسي تجاوز عام کیدل ؤ، دوې   
به دشپې او یا آن په رڼا رځ کورونو ته ننوتل، مالونه به یي لوټل او  په ناموسونو به یي تجاوز کاوه. د حزب وحدت  

ې او هلته به په اونیو اونیو د جنسي کنیزو په شان ساتل  او دوستم د کسانو پوستو ته به په زوره نجوني بیول کید 
کیدې، په ډیره بې رحمۍ عامه شتمني او د خلکو شخصي شتمنۍ چور شوې. د پرچم، نظارشورا او وحدت ګوند  
اتحاد، مجاهدین په حرفه یي قاتلانو، غلو او جنایت کارانو واړول. البته په دې جګړو کې د حزب اسلامي ونډه هم تر  

مه نه وه، بلکي د خلکو په وژنه او بې رحمۍ خو حزب له پخوا بدنام و، البته د ناموسي تجاوز زیاتره پیښې د  چا ک
 شورای نظار، دوستم او حزب وحدت قومندانانو په نوم ثبت شوې.

آباد  کوم جنایتونه او فجایع چې د کورنۍ جګړې پر مهال په هېواد کې وشول، ښایي تاریخ یې ساری ونلري، آباد  
ښارونه په کنډرو بدل شول، امنیت هیڅ وجود نه درلود،، دولتي بنسټونه اوموسسات ټول ړنګ شول، فقر او غربت 

 عام شو، او په پایله کې یو ځل بیا په لکونو افغانانو پاکستان، ایران او نورې نړۍ ته مخه کړه. 
په سیاسي ډګر کې هیڅ څوک، هیڅ داسې رهبر، داسې ګوند او داسې ډله نه بریښیده چې افغانستان کې ورنه دسولې  
او ثبات هیله وشي، چې وکولای شي د افغانستان خلک د تنظیمي داړه مارانو له خونړۍ پنجې وژغورلای شي. د  

ي ډلو او هم د خلق/پرچم نه د خلکو زړه تور  هیلې هیڅ څرک نه لیدل کیده، مطلقه مایوسي خپره وه، هم له جهاد
شوی و، خلق/پرچم خو بالکل  جګړه بایللې وه او یوه ماته شوې او له صحنې وتې ډله وه. په سیاسي معادلاتو کې 
هیڅ مطرح نه وه. له مجاهدینو چې هیله کیده چې په افغانستان کې د یو عادلانه اسلامي نظام بنسټ کیږدي،هغوی لا 

کړل. دکورنۍ جګړې پرمهال په دوی کې هم خونخواره غله او جنایتکاره ډلې جوړې شوې. پاکستان    خلک ناهیلي
چې په مجاهدینو کې یي فوق العاده نفوذ درلود، دې وضعیت سره لا مرسته کوله ترڅو افغانستان نور هم له اضمحلال 

 ستر ګواښ ګڼي، د تل لپاره ونیسي.  سره مخ کړي او د افغان ناسیونالیزم مخه چې پاکستان یي ځان ته ترټولو 

په داسي وخت کې سخت ضرورت ؤ چې یو دریم ځواک رامنځته شي، یو داسې ځواک چې د ماهیت له مخې ملي 
وي، وکولای شي افغانستان وژغوري. ددې کار لپاره خورې ورې هڅې هم روانې وي، یوه هیله کیده که پخواني  

ې تل یي په همداسې کړکیچنو  پاچا اعلیحضرت محمد ظاهر شاه  ته زمینه مساعده شي او د لویې جرګې موسسه چ
وختونو کې ملت له بحران نه را ایستلی دی، وکولاي شي دریم قوت رامنځ ته کړي، خو داسې ونه شول، په ډیر 
مهارت د یوې استخباراتي لوبې په ترڅ کې د دریم قوت مخه ونیول شوه او یوه نیابتي ډله رامنځ ته شوه چې د هغو 

 ن وو. ځای ونیسي، دا نیابتي ډله طالبا
 

 دریم ځواک 
ثبات راولي،   او  ټینګ کړي  افغانستان خپل واک  ناکام شول چې په ټول  په دې کې  کمونیستان او مجاهدین دواړه  
دواړه لوري د خپلو ولس دښمنه سیاستونو له امله او پر ولس ددوی د ځینو کسانو د بېدرېغه ظلم او تیري له امله، په  

تیا وه،چې باید را پورته شوی وای، له درېیم ځواک نه مطلب ټولنه کې سخت بدنام او منفور شول. نو د دریم ځواک اړ
یو داسې قوت و چې د کمونیستانو او مجاهدینو ځای ونیسي، په هېواد کې امنیت او ثبات راولي او له ولس سره په  

 جګړه اخته نه وي، بلکې وکولای شي کورنۍ جګړې ته د پای ټکی کیږدي.  
انجنیر محمد انعام واک د افغان ملت اخبار مسئول مدیر هغه وخت په افغان ملت اخبار کې د دریم قوت د رامنځته  
کیدو د ضرورت او اړتیا په اړه یوه مقاله ولیکله چې بیا وروسته په کتابي بڼه هم چاپ شوه، چې په ځانګړې توګه د 

توند   په رسنیو  کې یي خورا  افغانستان  ته کړ. واقف حکیمی د جمعیت اسلامي  جمیعت اسلامي  غبرګون رامنځ 
افغانستان په نشراتي ارګان کې په دې اړه د »شتر در خواب بیند پنبه دانه...... گهې لف لف خورد گهی دانه دانه«  

دل  تر عنوان لاندې په استهزائیه بڼه یوه مقاله ولیکله، په دې مقاله کې حکیمي د دریم قوت تشکیل او بیا واک ته رسی
 ناممکن وبلل.

 انجنیر محمد انعام واک د دریم قوت په اړه لیکي:
 )د دیموکراسۍ په لسیزه کې درې ډوله سیاسي جریانونه د درې سیاسي قوتونو په توګه منځ ته راغلل؛ 

 کمونستان، لومړی سیاسي قوت •

 اسلامي بنسټ پالنه، دویم سیاسي قوت •

 ملي جریان، دریم سیاسي قوت •
دریم قوت په افغانستان کې یو مترادف ملي جریان دی چې، د لومړي او دویم قوت په څیر یې نه بهرنۍ ننګه او نه  

کې سیاسي قدرت    ۱۹۹۲او دویم قوت په   ۱۹۷۸کورنۍ پیاوړې سیاسي ډله درلوده. همدلته ده چې لومړي قوت په  
ترلاسه کړ. خو دې دواړو قوتونو په هیواد کې د سیاسي قدرت په سنبالولو کې په پاتې راتلو، هیواد د سیاسي زعامت 

 د ژور بحران سره مخ کړ(. 
دریم قوت هغه وخت ونشوای کولای راپورته شي او افغانستان وژغوري. لومړی قوت او دویم قوت پوځی قوتونه 
وو چې هر یوه یې په پراخه توګه سیمه ییز ملاتړ درلود خو دریم قوت چې ماهیتاً ملی قوت و نه یې پوځی بڼه دلوده  

 د دریم قوت په اړه زیاتوي: او نه یې د کوم بل ځواک ملاتړ. محمد انعام واک د هغه وخت 
)دریم قوت نن سبا، نه یواځې دا چې د دویم قوت په څیر یو بالفعل قوت نه دی، یو ایډیولوژیک جریان هم نه دی. دا  
سمه ده چې لویه جرګه، پاچا، پیر، افغان ملت، تصوف، کوم غیر بنسټپال ملا، بل او بل د دریم قوت جوړونکي توکي  

 ردې څیرې دي چې یو موټی کیدو ته اړتیا لري(.  دي، خو دا ټول سره شیندلي، بیل بیل ځواکونه او منف
خو بیا هم حقیقت دا ؤ چې هم جهادي تنظیمونو او هم د پاکستان او غرب استخباراتو په افغانستان کې د دریم قوت له  
رامنځ ته کیدو نه اندیښنه درلوده، او دا خبره یې خپلو ګټو  سره په ټکر کې بلله. په همدې خاطر مخکې له دې چې  

کې شول. د طالبانو رامنځ ته کیدل په حقیقت کې د سیمي د دا قوت رامنځته شي، د دریم قوت د اختطاف په فکر  
استخباراتو په لاس د دریم قوت اختطاف  و. پاکستان او غربی استخباراتو نه غوښتل یو حقیقي او رښتینی دریم قوت 
رامنځته شي چې د ولس برخلیک په خپله اراده وټاکلای شي، خو وضعیت داسې و چې د دریم قوت رامنځ ته کیدل  

 مي ښکاریدل. حت
که وضعیت خپل طبیعي مسیر ته پریښودل شوی وای، د دریم قوت د جوړیدو لپاره عیني او ذهني شرایط کاملاً اماده  
وو. حتی که همدا د مدرسو نه فارغ ملایان چې تحریک طالبان ترې جوړ شو، دوی هم په طبیعي توګه او د یوې 

باوجود به یو داسې قوت ترې جوړ شوی وای ملې ارادې پر اساس پخپله منسجم شوي وای نو د خپل مذهبی فکر  
چې ماهیتاً به ملي و. خو له بده مرغه چې غربی استخباراتو او پاکستان یې مخه ونیوله، کودتا یې پرې وکړه او د  

 طالب په نوم یې یو مصنوعي دریم قوت رامنځ ته کړ. 
دا چې حالت دې ته تیار و چې یو غږ اوچت شي او ولس پرې راټول شي، په همدې دلیل د طالبانو لوړی حرکت په  

 ولس کې ډېر تود بدرګه شو. 
حرکت انقلاب اسلامي افغانستان کې عمدتاً د مدرسو نه فارغ شوي ملایان را ټول شوي وو،  مکتبي رادیکال اسلامي  

نهضتونه خو افغانستان کې د دویم قوت په توګه عملاً ناکام او دولس د کرکې سره مخ وو، نو د دریم قوت د تبارز  
نفوذ د پاکستان پرې  د خپلو مدرسو له لارې  ټولو مناسب خلک وو،  لپاره چې  رلود، همدا غیر مکتبی ملایان تر 

 پاکستان او غربي استخباراتو دوی راټول کړل، منسجم یې کړل او طالبان یې ترې جوړ کړل.  

 طالبان 
تنظیمي  په هره  برخه کې  او  ټوټو ویشل شوی و  په څو  افغانستان  انارشي حاکمه  وه، عملاً  افغانستان کې مطلقه 
قومندانانو او وسله والو ملیشو حاکمیت درلود. د نظار شورا چې اوس ورته دولت ویل کیده حتی په ټول کابل حاکمیت 

نې د حزب وحدت او ځینې د حزب اسلامي په ولکه کې وې  نه درلود، دلته ځینې سیمې د جنرال دوستم د ملیشو، ځی 
 او هر وخت به د دوي ترمنځ جګړه روانه وه. 

بله ستونزه دا وه چې تنظیمونو خپلې جهادي څیرې بدلې کړې، ځانونه یې د بیلابیلو قومونو استازي بلل، حزب وحدت  
دهزاره ؤ، دوستم د ازبکو او ترکمنو او رباني او مسعود د تاجکو مشران بلل کیدل، یواځیني قوم چې مشر یي نه  

تر شا ودریدل خو حزب اسلامي او د هغه مشر انجنیر  درلود پښتون ؤ. یو شمیر پښتانه  په دې جګړه کې د حزب  
ګلبدین حکمتیار د هغې خودخواهۍ له امله چې یې درلوده )او ښایي د هغه نفوذ له امله چې پاکستان پرې درلود( 
هیڅکله ونشول کولای د یوه ملي مشر دریځ خپل کړي او تر پایه د یوه ملي مشر پر ځای د خپل غرور په وړوکي 

 انه ایډیالوژیک چوکاټ کې محدود پاتې شو. او تنګ نظر
پښتانه په کابل او د افغانستان په شمال کې تر سخت ظلم او ستم لاندې وو، د دوی ځمکې غصب شوې، جایدادونه یې  
ته مجبور شول. د جمیعت  خپلو سیمو پریښیدو  تالان شول، و وژل شول او جبراً  او  چور شول، کورونه یي لوټ 

لسوالۍ کې  د پښتنو په سل هاو جریبه ځمکه په زور  اسلامي یو قومندان  کبیر مرزبان د تخار په خواجه بهاوالدین و
ونیوه او پر خپلو کسانو یې ووېشله، د دې ځمکو او جایدادونو خاوندان چې له افغانستان نه دروسانو له وتلو او نجیب  
له پرزیدو وروسته خپلو کورونو ته راغلل قاضي کبیر مرزبان پرینښودل،  ځمکې یي ترې ونیولې د دوې یو شمیریې 
بندیان کړل او نور یي وشړل،په کابل کې د رباني او مسعود واکمني وه دې خلکو د خپلو جایدادونو د بېرته ترلاسه 
کولو مخه نه لیده، هغوی مجبور شول چې بیرته پاکستان ته لاړ شي. د جمهوریت په کلونو کې هم د هغو خلکو غږ 

نه شول، د طالبانو له غوره کارونو څخه یو همدغه دی چې  چا وا نه ورېد، ایله اوس هغوی خپلو جایدادوو ته را ستا
د ملي او شخصي غصب شویو شتمنیو په بېرته را ګرځولو کې فعال دي. دا یو مثال و، داسي نور ډیر مثالونه شته.  
په شمال کې د پښتنو په زر هاو جریبه ځمکه کورونه او جایدادونه د تاجک، ازبک او هزاره قومندانانو لخوا غصب  

وي، د هغوی سره چې کوم جنایات تر سره شوي د هغو جبران ممکن نه دی،په تیر شل کلن جمهوریت کې هم  ش
 پښتنو ونشول کولای خپل جایدادونه او غصب شوې ځمکې بیرته تر لاسه کړي. 

دشمالي ټلوالې جګړې که له یوې خوا جنایت کارانه بڼه درلوده په غلاو، تالان او په ناموسي تجاوز بوخت وو، له    
بلې خوا جګړه یي عمدتاً د پښتنو پرضد وه او عملاً یې فاشیستي بڼه درلوده، که څه هم دوی په خپلو منځو کې هم په  

ډول پښتون خپل دښمن باله. افغانستان په بیلابیلو ملوک الطوایفیو ډیر وحشیانه ډول وجنګیدل خو بیا ټولو په مشترک 
 ویشل شوی او عملاً د تجزیې په حالت کې ؤ.

د دې وضعیت ادامه نوره ممکنه نه وه، که له یوې خوا د یو مافیایي او فاشیستي ائتلاف حاکمیت دننه په هیواد کې 
خلکو ته د منلو نه و، د سیمې او نړۍ هېوادونو ته هم دا ضعیت نور ګټور  نه و. پاکستان چې د جهاد په وروستیو  

ان ته یې د خپل پنځم ایالت په سترګه کتل، کله چې پوه شو  شپو کې د ستراتیژیک عمق ستر خوبونه لیدل او افغانست
چې په افغانستان کې یې برلاسي له پوښتنې سره مخ ده، ویي لیدل چې په شمالي ټلواله کې تر اسلام آباد، ایران او  

یټونو روسیه ډیر نفوذ لري او  ورته مالومه شوه چې اوس نو ممکنه نه ده  د منځنۍ اسیا د انرژۍ سرچینو او مارک
 ته لاسرسی پیدا کړي، په دې فکر کې شو چې دا وضعیت باید بدلون ومومي. 

د امریکا متحده ایالات هم غوښتل چې د منځنۍ اسیا د انرژۍ په سرچینو کنترول ولري او له نژدې چین او روسیه و  
له سیالۍ لویدلې وه او د زوال شیبې یې تجربه کولې خو د چین چټک   څاري، سره له دې چې روسیه هغه مهال 

اندیښنې وړ و، چین ورو،  ورو د   نو د امریکا  اقتصادي پرمختګ امریکا ته  د  په توګه رابرسیره کیده  یو سیال 
 استخباراتو هم غوښتل چې د نوي او د تغییر په حال جیوپولټیک په اړه مخکې له مخکې چمتو والی ولري.  

په افغانستان کې د یوه ملي قوت پورته کیدل، دلته د ښکېل هیڅ هیواد په ګټه نه و، پاکستان غوښتل داسې یو قوت 
افغانستان کې واکمن شي چې د دوی په ګټه ثبات راولي، پاکستان ته ګواښ نه وي، بلکې د پاکستان د ستراتیژیکو 

 ګټو په خوندیتوب کې ورسره ملګری وي.
غربي استخباراتو هم همداسې یو قوت افغانستان کې غوښت چې وکولاي شي په سیمه ییزو سیالیو کې د پاکستان او  

تخلیق شوی و چې وکولاي شي په راتلونکو امریکا ګټې خوندي کړي. پاکستان خو د انګلستان لخوا په همدي هدف  
 سیالیو کې دغرب د ګټو ساتندوی او په سیمه کې د امریکا او انګلستان د سیاسي او پوځې اډې حیثیت ولري. 

همدا و چې غربي او پاکستاني استخباراتو په ګډه، په ډیر مهارت او ځیرکتیا یوه نوي پروژه ډیزاین کړه، داسې پروژه  
 ورته یو نابغه استخباراتي انجنیرینګ ویلای شو.  چې بېله شکه 

 د غه استخباراتي پروژه چې څو اړخیزې موخې پکې وې د طالبانو پروژه ده.   
مخکې د دریم قوت په اړه و ویل شول چې ماهیتاً باید یو ملي قوت وي. د دې پروژې هدف دا و چې د دریم ملي 
قوت متبادل رامنځ ته کړي او باید یو ملي قوت نه وي، په ښکاره له پښتنو جوړ وي خو ماهیتاً پښتون قوت نه وي، 

د هغه مخه ډب کړي، د پاکستان ستراتیژیکې ګټې   داسي باید ډیزاین شي چې د پښتون ناسیونالیزم ځاي ونیسي او
خوندي کړي او دا کار پاکستان هله کولاي شو چې دا ځواک باید له داسې مذهبي قشر نه جوړ وي چې د پاکستان په  

 دیني مدرسو کې یې درس ویلی  او د خپلو پاکستاني استادانو تر معنوي اغیز لاندې وي. 

کې یو شمیر سترو امریکایي نفتي شرکتونو د منځنۍ اسیا د انرژۍ د انتقال په خاطر د ملیونونو ډالرو  په   ۱۹۹۴په 
ارزښت قرار دادونه د منځنۍ اسیا هیوادونو او د هغه له جملې ترکمنستان سره لاسلیک کړل. پاکستان هم هغه مهال 

ملیارد ډالره د منځنۍ اسیا د تیلو د پایپ لاین غزولو ته تخصیص کړل.د دې   ۱،۱په خپلې پراختیایي بودجه کې   
پروژې د خوندیتوب لپاره اړینه وه چې په کورنۍ جګړې اخته افغانستان کې جګړه پای ته ورسیږي او دلته یو نوی 

 قوت رامنځ ته شي چې د دوې د پروژو امنیت وساتي. 
ویل کیږي د دې پروژې)طالبان( د تکمیل ماموریت جنرال نصیرالله بابر چې هغه مهال د پاکستان د کورنیو چارو  

او مولانا فضل الرحمن په مشرۍ یو شمیر دیني علماو ته وسپارل شو. د افغان ملت ګوند پخواني مشر   ISIوزیر و، 
او یو انګریز افسر لخواچې  هغه مهال یې د پاکستان   ISIخدای بخښلي  شمس الهدا شمس به  ویل چې دا پروژه د  

دیوې نظامي اکاډمۍ مشري  کوله،ډیزاین شوه. دا خبره ځکه زړه ته لویږي چې انګریزانو دلته ډیر وخت تیر کړی،  
دلته یې استخباراتي نفوذ درلود، ډیرې اړیکې یې درلودې او د افغاني ټولنې ډاینامکس ورته ښه مالوم وو.  په دې  

 ر ښه  پوهیدل چې افغانستان کې له چا، په کوم ځای کې او څرنګه کار اخیستل کیدای شي. ډی
کال د اکتوبر په دیرشمه نیټه له فرانسوۍ رسنۍلوموند سره   ۲۰۰۰د پاکستان د پیپلز ګوند مشرې بینظیر بوټو هم د  

د یوې مرکې په ترڅ کې ویلي و چې د طالبانو د رامنځ ته کولو د پروژې فکر د انګلیسانو ؤ مدیریت یې امریکایانو  
 کاوه، مالي مرسته د سعودیانو وه او  موږ ورته عملاً زمینه  برابره او تطبیق مو کړه.  
 د پښتونخواه نومیالی ژورنالست عقیل یوسف زی د حامد میر له قوله په دې اړه لیکي: 

)زه او یوشمیر نور سابقه دار خبریالان له بې نظیر بوټو سره واشنګټن ته تللي وو، هلته میرمن بوټو موږ ته وویل 
چې امریکا په افغانستان کې د طالب په نوم نوي قوت سره مرستې ته چمتو شوې، له تاسې مې هیله ده پاکستان ته له  

 ،  ستنېدو سره په دې اجنډا کې له موږ سره مرسته وکړئ
موږ چې کله پاکستان ته راغلو نو جنرال نصیرالله بابر ځینې طالب مشران له موږ سره مخ کړل ترڅو مطرح یې  

 کړو(.
په   نوم  طالبانو  د  توګه  په  قوت  پوځي  او  سیاسي  یو  د  ځل  لومړي  په  افغانستان خلکو  د  ۱۹۹۴د  چې  واورید  کې 

ملابورجان او ملا ترابي په مشرۍ  د طالبانو یوې ډلې د پاکستان د تجارتي مالونو یو کاروان چې منځنۍ اسیا ته  
 روان و،بدرګه کړ. 

دې ډلې لومړی د کندهار ځینې سیمې ونیولې، یو څو په اخلاقي فساد ککړو قوماندانانو ته په ماتې ورکولو یي شهرت  
هره خوا خپور شو او بیا د بریاو ور ورته داسې پرانیستل شو چې په لږه موده کې یي تقریباً ټول افغانستان خپل کړ.  

ر او فساد)د مجاهدینو او کمونستانو ائتلاف( څخه خلاص کړي د دې ډلې شعار و چې ګواکې غواړي افغانستان له ش 
 او دا هغه څه و چې افغان ملت غوښتل. 

مه نیټه خلاف د توقع په ډیره  اسانه کابل ونیو، ډیرې سیمې او ډیر قومندانان   ۲۶کال د سپتامبر په  ۱۹۹۶طالبانو د 
سره اړیکې درلودې  ISIبې له جګړې طالبانو ته تسلیم شول )ډیر احتمال دادی چې هغه جهادي قومندانان چې له  

هغوی ته امر شوی وي چې طالبانو ته تسلیم شي(.  د افغانستان خلک دې وضعیت ته په رښتیا هم خوشحاله وو، د 
شر او فساد حاکمیت له منځه تللی و،پښتنو چې د نظار شورا د حاکمیت پرمهال د محرومیت کوم احساس درلود، په  

 بانو ملاتړ وکړ. دې فکر چې ګواکې طالبان پښتانه دي، د طال
پاکستان مجاهدین له دوه لارو اداره کول، نیغ په نیغه د پاکستاني استخباراتو او پوځ له لارې چې مجاهدینو به ورته  
مقامات ویل او د جمیعت العلما او جماعت اسلامي پاکستان ګوندونو له لارې چې د افغان جهادي تنظیمونو سره یي  

اداره هم په همدې بڼه اداره کیده/کیږی. د یو شمیر طالب مشرانو تنظیمي او ایډیالوژیکې اړیکې درلودې. د طالبانو 
سره مستقیماً  آی ایس آي اړیکه درلوده او نور طالبان یې  د دوې د مدرسو د پاکستاني استادانو له لارې اداره کول 

 او اوس هم د همدې پاکستاني مدرسینو له لارې اعمال د نفوذ کیږي.
کابل ته د طالبانو په ننوتو، پاکستان په افغانستان کې ستراتیژیک برلاسی وموند، د ستراتیژیک عمق خوب دادی په 

 رښتیا کیدو شو، تقریباً د افغانستان ټولې سیمې د طالبانو لاس کې وې او طالبان د پاکستان په لاس کې. 
د ایران او روسیې نیابتي ډلو سخته ماته خوړلې وه، که څه هم چې پنجشیر لا اوس هم د مقاومت مرکز و خو دوی   

ایراني   افغانستان کې د  په  ننګونه رامنځ ته کړي.  افغانستان شموله ګواښ او  یو  ته  هیڅکله ونشول کولای طالبانو 
 و پاکستان څومره ګټلې وه.  دیپلوماتانو وژنې  وښوده چې دلته ایران څومره بایللې ا

په کابل کې یو داسې حکومت رامنځ ته شو چې په ټوله مانا پر پاکستان متکي و، نه یواځې حکومت بلکې د افغانستان  
ټول خلک هم په همداسې یو حالت کې وو. د افغانستان تقریباً ټول تجارت د پاکستان په انحصار کې و، په هېواد کې 

مزدوریو ته پاکستان ته تلل، د رنځورانو درملنه،آن چې له  کاري پروژې ختمې شوې، خلک د زیاتې بیکارۍ له امله 
هیواد نه بهر له خپلوانو سره د یوې عادي تلیفوني مکالمې لپاره هم خلک اړ وو چې پاکستان ته لاړ شي. افغانستان  

 په ظاهره د طالبانو لخوا اداره کیده خو عملاً د پاکستان په یوې مستعمرې اوښتی و.
د ریاضي د قوانینو برعکس د ټولنیزو او سیاسي علومو یو خصوصیت دا دی چې دلته د ریاضي په شان تل دوه جمع 
دوه څلور نه کیږي، دا ځکه چې د هرې پیښې په تکوین کې په سل هاو لیدلي او نالیدلي یا د لمس وړ او نه وړ عوامل  

ولي او محاسبې ناسمي ښکاره کړي. د همدې ناسمو دخیل وي چې کولای شي خلاف د توقع، معادلاتو کې تغیر را
سیاسي محاسبو له امله ډیر ځله باثباته سیاسي ځواکونه او هیوادونه بې ثباته شوي او ګټلې لوبې یې بایللي دي. عراق  

یې یو مثال دی، د صدام حسین ناسمو پریکړو او غلطو محاسبو د عراق په ګډون ټول منځنی ختیځ د ژور بدلون او  
 اوږد مهاله بې ثباتۍ او جګړو سره مخ کړ. 

په افغانستان کې هم همداسې وشول. د ټولې برلاسۍ سره سره دلته لوبې تغیر وموند او داسې حوادث رامنځ ته شول 
چې هیڅ فکر نه کیده. د لکونو ځوانانو په قربانیو ګټل شوی د جهاد ډګر د بولهوسو مشرانو د هوسونو په ټس کې پر  

شل د غلطو پرېکړو په سبب د نویو جګړو او بحرانونو غېږې  فساد بدل شو. او هېواد له اوږدو جګړو د راوتلو پر در
 ته ولوېد.

دلته یواځې امریکا او پاکستان نه وو چې هر څه دې د هغوي په خوښه وشي. دلته د چټګ پرمختګ په حال کې چین  
موجود ؤ، ایران ؤ او د ټولې کمزورتیا سره سره روسیه وه چې د طالبانو په وړاندې یې له شمالي ټلوالې ملاتړ کاوه.  

نګیالي دلته پراته وو چې د افغان جهاد پر مهال امریکا او د دې په خوا کې د القاعده په ګډون د سیمې زیات شمېرج
سعودي عربستان له ټولې نړۍ را ټول کړي او افغانستان ته راوستي وو، د هغوی یو شمېر له بیلابیلو استخباراتي  

 شبکو سره اړیکې درلودې.
القاعده او د هغې مشر اسامه بن لادن چې د جمعیت د مشر او د وخت ولسمشر برهان الدین رباني په بلنه افغانستان  
ته راغلی ؤ، له خپلو ملګرو سره اوس کابل کې ؤ، او د ایډیالوژیک اشتراک له امله یې طالبانو سره اړیکې لا ژورې 

القاعده په نړیوال جهاد باور درلود او غوښتل یې د جګړې   شوې وې نوموړي د طالبانو له مشر  سره بیعت کړی ؤ.
او ترهګرۍ له لارې امریکا اړباسي چې له منځني ختیځه و وځي او د فلسطین په اړه پخپلو سیاستونو کې بدلون 

 راولي.
د اړیکو دهمدې انکشاف په نتیجه کې لومړی د شوراي نظار تر ټولو مهم قومندان احمد شاه مسعود و وژل شو او   

بیا د  سپټمبر د یوولسمې پیښه رامنځ ته شوه چې د امریکا او نړۍ  سیاسي معادلات یې له یوې مخې بدل کړل. د  
مې پېښې زمینه مساعده کړه چې امریکا پر افغانستان نېغ یرغل وکړي او دلته د جګړې یو نوی بهیر پیل  ۱۱سپټمبر 

 شي.
 مه ١١د سپتامبر

امریکا  د پخواني شوروي اتحاد سره له سیالۍ نه په بریا وتى ؤ او د افغان جهاد په مټ یې خپل ترټولو ستر سیال له  
منځه وړى و، شوروي اتحاد چې یو وخت  د امریکا او اروپا د رهبرانو لپاره یوه هیولا او خپسۍ وه، نور د تاریخ  

تر ځواک چې سیال یې نه لیدل کیده اوښتی و، د همدې متکبرانه یوه برخه ګرځیدلې وه، امریکا د نړۍ په یواځیني س
فکر تر اغیزلاندې نوموتي امریکایي مؤرخ فرانسس فوکو یاما اعلان کړه چې نور نو تاریخ پاى ته رسیدلى. امریکا  

و  په ډیر غرور د یو نوي نړیوال نظم راوستو اعلان وکړ، داسې نظم چې مشري به یې د امریکا په لاس کې وې ا
 دغه هېواد به کوم سیال په کې نلري. 

 د امریکا د پخواني د بهرنیو چارو وزیر کولن پاول خبره ده چې: 
د نړۍ په هرګوټ کې باید د امریکا د سفارت پر دروازه پاس باید دا عبارت لیکلی وي چې) دلته د نړۍ یوازینۍ ستر  

 ځواک پروت دی(! 
مه نیټه د القاعده لخوا د امریکا د اقتصاد او سیاست په مراکزو برید، د امریکا دا غرور مات کړ.   ۱۱د سپتامبر په  

یو چا دا جرئت وکړ چې  پر امریکا په دغه هېواد کې دننه مرګونى ګوزار  وکړي. د سترګو په رپ کې تر درې  
 خباراتي او پوځي قوت ونشي کولاى چې مخه یې ونیسي. زره زیات امریکائیان ووژني  او امریکا په خپل ټول است

مه چې  څومره په امریکا یو ستر ګوزار  ۱۱مې پیښې د نړۍ سیاست له یوې مخې بدل کړ. د سپتامبر ۱۱د سپتامبر  
ؤ،همدومره ژر دې هېواد وکولاى شول چې دغه لوی ګوزار په یوه ستر او استثنایي فرصت واړوي. د دې پیښې 

افغانستان کې د طالبانو میلمه و. افغانستان چې د  مسئولیت پر القاعده واړول شو او د القاعده مشر اسامه بن لادن په 
امریکا د دوه بالقوه سیالانو چین او روسیې ګاونډی ؤ، او طالبان چې افغانستان کې یې د یونیکال کمپنى د راتګ په  
مخنیوي د امریکا په وړاندې ستره ګستاخي کړې وه. امریکا القاعده او طالبان ترهګر وبلل، او له ترهګرى سره د  

 مه پر افغانستان یرغل وکړ. ۷کال د اکتوبر پر   ۲۰۰۱ګړې په نوم د خپلو متحدینوسره یې یوځاى د  ج
د سترګو په رپ کې لوبه بدله او هر څه واوښتل. له څو ورځو هوایی بریدونو وروسته د طالبانو ټول دفاعی نظام  

 سیاسی ملاتړ افغانستان ته راننوتلل.  نسکور شو، او امریکایان د شمالي ټلوالې په نظامی ملتیا او د ملګرو ملتونو په 
په   او  ورکړ،  لاسه  له  عمق  ستراتیژیک  خپل  پاکستان  بایلوده،  لوبه  ګټلې  پاکستان  چې  ښکاریده  داسې   ظاهره  په 
افغانستان کې د پاکستان پراکسي ډله اوس واک بایللی او ټوله نړۍ کې د ترهګرو په نوم د تعقیب په حال کې ده. د  

ریت ونیو. حامد کرزی د عبوری، انتقالی اوبیا منتخب  طالبانو رژیم نسکور شو، ځای یې د افغانستان اسلامي جمهو
جمهور رئیس په توګه واک ته ورسید، افغانستان د یو اساسي قانون خاوند شو. انتخابات وشول، پارلمان رامنځ ته  

 شو بیا رغونه پیل شوه،  )هلکانو او نجونو( ښوونځیو او پوهنتونونو ته تګ پیل کړ. 
د افغانستان د راتلونکې او زموږ د هېواد په تړاو د امریکا د سیاستونو په اړه ډیره ستره خوشبینی رامنځ ته شوه.  
غرب او امریکا په ځانګړي توګه د اوږدې سړی جګړې څخه وروسته په هغه جغرافیا کې خپل پل ایښی و چې یا  

روسیې او پخواني شوروی اتحاد د نفوذ ساحه ګڼل کیده. په افغانستان کې خو بفرسټیټ ) حایل سیمه ( وه او یا هم د 
د امریکا سیاسی او نظامی حضور امریکا د منځنۍ اسیا په پوله درولې وه، دا کار د غرب او امریکا لپاره د چین او  

اکې امریکا به  روسیې په وړاندې یو ستر ستراتیژیک پرمختګ ګڼل کیده. او له همدې امله داسې فکر کیده چې ګو

افغانستان سره د یو نمونه هیواد په توګه دتلپاتي ثبات او اقتصادی پرمختګ لپاره  مرسته وکړي. ډیرو تمه درلوده  
چې ښایی غرب به دلته هم د جرمني د مارشل پلان په شان  یو څه وکړي. دا فکر هغه وخت لا پیاوړی شو چې  

 وکړه. امریکا افغانستان سره د ستراتیژیکو همکاریو د تړون غوښتنه 
خو عملاً زموږ په هېواد کې بل څه روان وو، ډیر ژر مالومه شوه چې امریکا دلته راغلې  ترهګرۍ سره د مبارزې  
په نوم وه خو  ترهګرۍ سره مبارزه سیمه کې  د امریکا د ستراتیژیکو اهدافو د لاسته راونې یوه وسیله ده. دلته 

ار اخستل روان دي، ترهګري له منځه نه وړل کیږي،  ترهګرۍ سره مبارزه نه ترهګرۍ نه د یوې وسیلې په توګه ک
 بلکی تقویه کیږي، پراخه کیږي او مدیریت کیږي.

 

 نوربیا 
 ترهګرۍسره مبارزه؛ د پاکستان او امریکا مشترکه دوه مخې لوبه 

